
in-nasba li jaqbad storja u 
jerġa’ jiktibha mill-ġdid biex 
tiġi aħjar milli kienet. Jew 
inkella jadattaha għaż-żmini-
jiet partikulari. Hu jippreferi 
s-silenzju u l-pawsa. 

It-temi tista’ tgħid mess-
hom kollha. Żgur li ma baqax 
lura milli jikteb fuq is-sess 
u dan mhux biss meta ħareġ 
Il-Ħajja Sigrieta tan-Nanna 
Ġenoveffa. Kif ħafna jaħs-
bu. Mhux darba qalha li 
ħafna qarrejja marru fuqu u 
staqsewh x’kienet din il-kon-
verżjoni biex jikteb fuq dan 
is-suġġett. Anki jekk kien 
hemm min kien ċiniku dak-
inhar u stagħġeb kif awtur 
għat-tfal kien iddennes b’dan 
il-mod. Imma fi Ħmistax-il 
Numru hemm referenza ċara 
għall-omosesswalità. Fis-seb-
għinijiet kien diġà beda 
jmiss dawn it-temi minkejja 
li kien hemm min urieh li ma 
jaqbilx miegħu. Anki l-idea 
ta’ letteratura politika. Kien 
ilu mis-sebgħinijiet u t-tmen-
inijiet juża l-karattri tiegħu 
biex jikkummenta dwar l-an-
dament politiku tal-pajjiż. 
In-nuqqas ta’ qari dak li jġib. 
Il-konklużjonijiet ta’ malajr. 

Fuq kollox, Trevor hu kit-
tieb li esperimenta bil-ġeneri, 
kważi kollha, u ma weħilx 
hemm. L-udjenza tiegħu hi 
varjata. Jimpressjonawni kull 
darba li inzertajthom it-tfal 
meta b’għajnejhom jixegħlu 
jintebħu li qed jiltaqgħu ma’ 
Trevor Żahra u jitolbuh jiffir-
malhom xi ktieb. 

Jimpressjonawni l-kbar 
meta jitolbuh l-awtografu 
tiegħu u dejjem joħorġu b’xi 
tifkira dwar kemm il-kitba 
tiegħu kienet għażiża fi tfu-
lithom u kemm fil-preżent hi 
fanal għalihom għax tqanqal 
ċertu ferħ. U hu dejjem b’dik 
l-umiltà tiegħu, ikompli ma’ 
dak li jkun u jħeġġu biex 
jaqra iktar. Kemm bil-Malti 
kif ukoll bl-Ingliż. Għax Tre-
vor dejjem emmen fil-biling-
wiżmu. Meta jiltaqa’ mat-tfal, 
qatt ma juri xi preġudizzju 
lejn l-Ingliż. Fuq kollox, Tre-
vor huwa qarrej, bid-differ-
enza minn ħafna minna, qa-
rrej klubi.

U dan jispjega in par-
ti għaliex Horizons ippub-
blikaw dan il-ktieb. Ktieb li 
tintilef fih taqra u tiċċelebra l-
ħajja ta’ awtur Malti li lagħab 
bil-kelma Maltija u wera 

s-sbuħija tal-kelma Maltija.”

Rumanzi 

Rumanz li ġie f’idejja u 
ċertament fil-jiem li ġejjin se 
nkun qed nikteb dwarhom 
huwa L-aħħar sajf ta’ Berlin, 
Traduzzjoni ta’ Mark Vella. 

Dan ir-rumanz joħodna 
Berlin, is-sajf tal-1936. Was-
lu l-Olimpijadi, u kollox lest 
biex id-dinja titħalla ċċassata 
quddiem il-qawwa tar-Reich.

Fil-quċċata tal-organiz-
zazzjoni kumplessa u am-
bizzjuża, hemm raġel … anzi 
suldat: Wolfgang Fürstner. 
Ftit ġimgħat qabel iċ-ċeri-
monja tal-ftuħ, però, gazzetta 
tikxef in-nisel Lhudi tiegħu 
u jispiċċa jitneħħa mill-ka-
riga. Minn kap bil-poteri 
kollha, Fürstner isib ruħu 
f’rokna: għalkemm rispettat 
mill-veterani li kienu miegħu 
fit-trunċiera fl-Ewwel Gwer-
ra Dinjija, għandu jħabbat 
wiċċu mal-umiljazzjoni taż-
żgħażagħ Nażisti, u huwa 
biss l-intervent ta’ kollega 
tiegħu li jħallih fil-Villaġġ 
Olimpiku, anki jekk bi rwol 
sekondarju.

Fürstner, li organizza l-Ol-
impijadi tista’ tgħid hu, ikol-
lu jgħix l-umiljazzjoni li jser-
vi taħt bniedem li sa ftit jiem 
qabel kien wieħed mill-as-
sistenti tiegħu.

Intant, Berlin timtela ġur-
nalisti minn madwar id-din-
ja, u l-kameras li riedu Hitler 
u Leni Riefenstahl ixandru 
l-Olimpijadi għall-ewwel 
darba. U filwaqt li Jesse Ow-
ens jidħol fl-istorja bl-erba’ 
medalji tad-deheb tiegħu, 
il-maratoneta Korean Son 
Kitei jiġi mġiegħel jikkom-
peti u jirbaħ għall-Ġappun, 
u Awstrija-Perù ssir l-aktar 
logħba futbol emozzjonanti li 
qatt kienet intlagħbet, Fürst-
ner idur qisu fatat ma’ Berlin, 
imżejna għal din il-festa kbi-
ra. M’għadux jagħrfu l-pajjiż 
li tant iħobb, lanqas il-mara li 
żżewweġ, u forsi lanqas lilu 
nnifsu.

Dan l-episodju, tant 
atroċi daqskemm famil-
jari, seħħ tassew. Huwa ep-
isodju storiku li jgħaqqad 
fih tant elementi li għadna 
nagħrfu u naraw madwarna 
sal-lum: il-ħdura li twassal 
għar-rovina ta’ reputazzjoni 
ta’ bniedem, il-leaks  fil-me-

dia u l-krudeltà assoluta tar-
razziżmu, bl-ironija ta’ meta 
l-attakk razzist idur ’il ġew-
wa u jattakka lil min sa lejlit 
kien fil-quċċata tal-ġerarkija.

Dan, u ħafna aktar, huwa 
rrakkontat fir-rumanz  L-
aħħar sajf ta’ Berlin, miktub 
mill-ġurnalist magħruf Fed-
erico Buffa flimkien mal-aw-
tur Paolo Frusca, u ppubblikat 
oriġinarjament minn Rizzoli 
bil-Taljan. Ir-rumanz jirrak-
konta l-ġrajja inkredibbli li 
tgħaqqad l-isport, il-passjoni 
u l-krudeltà u feroċja assoluta 
tar-Reich. Kollox fuq l-isfond 
tal-Olimpijadi ta’ Berlin tal-
1936.

Ir-rumanz  L-aħħar sajf 
ta’ Berlin  issa ġie addattat 
għall-Malti minn Mark Vel-
la u ppubblikat mill-Merlin 
Publishers.

Mal-istorja ta’ Fürstner, 
l-awturi jirrakkontaw ukoll 
storja ta’ ġurnalist Ameri-
kan, Dale Warren - did-darba 
karattru frott l-immaġinazz-
joni tal-awturi - li jasal Berlin 
biex jirrapporta dwar l-Ol-
impijadi għall-media Amer-
ikana. Id-destin ta’ Warren u 
ta’ Fürstner fir-rumanz jimxu 
b’mod parallel u jingħaqdu 
biex jirrakkontaw storja 
emozzjonanti, li tittraspor-
ta lill-qarrej fil-Berlin sur-
reali tal-1936, belt imżejna 
għall-festi u ċ-ċelebrazzjoni-
jiet, ftit biss qabel ma għad-
dew il-liġijiet ta’ Norimberga 
li mbagħad wasslu ineżorab-
bilment għat-Tieni Gwerra 
Dinjija.

L-aħħar sajf ta’ Ber-
lin  huwa rumanz differenti 
bil-Malti, li żgur mhux se jħ-
allik indifferenti. Id-disinn 
tal-qoxra hija ta’ Faye Paris.

Rumanz ieħor li xtaqt 
inpoġġi għall-attenzjoni 
tagħkom huwa Sister Clara 
– Il-Mara Midinba ta’ Salv 
Sammut, pubblikazzjoni Ho-
rizons. 

Salv Sammut huwa kit-
tieb prolifiku li f’kull rumanz 
jagħti ġrajja differenti kemm 
f’dik li hija tema tal-ġrajja 
u kemm f’dik li hija bixra 
tal-karattri. Fattur li jinstab 
f’kull rumanz huwa l-fatt li 
fil-paġni preliminari dejjem 
hemm poeżija donnha bħa-
la togħma ta’ dak li l-qarrej 
ikun se jaqra. Min qara r-ru-
manzi ta’ Sammut, jintebaħ 
malajr li huwa jħobb jagħmel 

prologu imbagħad imur lura 
fiż-żmien u tibda l-ġrajja 
proprja biex fl-aħħar jerġa’ 
għal-preżent u jagħlaq kollox 
b’epilogu. Bħal uħud mir-ru-
manzi li kiteb, Salv Sammut 
jieħu lil qarrej f’belt ta’ pajjiż 
barrani minn dak ta’ Malta. 
Element li huwa evidenti ħaf-
na tal-esperjenza tas-safar li 
kellu matul il-ħidma tiegħui. 
Iżda dan dejjem ikun marbut 
ma’ xi episodju interessanti 
jew romantiku.

Il-mod li bih jikteb Salv 
Sammut hu wieħed mexxej, 
mirqum għall-aħħar mingħa-
jr kliem barrani li jieħu post 
dak Malti. Sammut iħobb 
jikteb dwar aspetti u sitwa-
zzjonijiet soċjali u attwali 
mingħajr bombastiċità waqt 
li jisfrutta l-psikoloġija uma-
na fil-karattri li joħloq fejn 
juri d-differenza li teżisti 
fil-burdati ta’ dawn il-ħlejjaq. 
Ma jonqosx lanqas l-element 
romantiku tal-imħabba, xi 
drabi qawwija u aggressi-
va. Il-waqtiet emozzjonali u 
romantiċi qatt ma jaslu sal-
punt ta’ erotiżmu baxx iżda 
aktar b’mod sottili, naturali u 
realistiku li ma jdejjaqx u ma 
jdarrasx. 

Sister Clara – il-Mara 
Midinba hu rumanz fejn fih 

jintwerew id-dgħufija u l-ko-
bor tal-ħlejqiet umani fit-tajj-
eb u fil-ħażin, fil-waqgħat 
u fil-qawmien tagħhom. 
Prinċipalment huwa mibni 
fuq karattri psikoloġiċi in-
dividwali bbażati fuq im-
ħabba ġenwina, emozzjoni 
mqanqla, għira bla limitu, 
azzjoni bla ħniena, ħbiberija 
sinċiera, indiema ġenwina, 
att altruwistiku, tama ġdida u 
ġejjieni aħjar. 

Żewġt iħbieb minn żmien 
l-adoloxxenza iżda differen-
ti fil-karattri tagħhom iridu 
l-istess żagħżugħ li huwa 
wkoll fl-aħħar jispiċċa vitt-
ma taċ-ċirkustanzi. Waħda 
hija ġentili u sensittiva waqt 
li l-oħra tasal għalkollox. Fi 
tfulitha kellha trawma kerha 
li għamlitha bniedma b’żewġ 
personalitajiet konflinġen-
ti għal xulxin. Wara azzjoni 
kerha, jisgħobbiha u ssib re-
fuġju f’kunvent fejn l-indie-
ma ewlenija tagħha tkun 
is-swat fuq ġisimha bħala 
tpattija għal dnubietha u biex 
titnaddaf minn ħtijietha. Iżda 
fl-aħħar tar-rumanz, bħar-ru-
manzi l-oħra, Sammut iħal-
li dak l-element pożittiv ta’ 
tama. Li għada huwa jum 
ġdid li se jkun aħjar minn 
dak ta’ qablu.

